
● 1 февральдә Дәүләт Советында "Сайлаучыларның төп проблемалары. Гражданнарның КПРФ фракциясе депутатларына мөрәҗәгатьтләренә анализ" дигән темага матбугат конференциясе булды. Журналистлар белән очрашуда Дәүләт Советы депутатлары Хафиз Миргалимов, Александр Комисаров, Артем Прокофьев һәм Казан шәһәр думасы депутаты Алексей Серов катнаштылар.
Парламенттагы КПРФ фракциясе җитәкчесе Хафиз Миргалимов үз чыгышында гражданнардан 2018 елда 752 мөрәҗәгать килгәнен әйтеп узды. Халыкның күпчелеген торак-коммуналь хуҗалык, бакчачылык, торак ремонтлау, балалар бакчалары турындагы сораулар борчый. Банклар банкротлыгы, инвалидларны дарулар һәм реабилитация чаралары белән тәэмин итү, инвалидларны карауга бирелә торган пособие күләме турында да шикатьләр күп икән.

Хафиз Миргалимов әйткәнчә, пенсия тәэминаты турындагы законга үзгәрешләр кертү һәм чүп-чар чыгару белән бәйле чыгымнарны арттыру да мөрәҗәгатьләрнең артуына китергән.

Депутат Артем Прокофьев, торак программаларын тогрмышка ашыру проблемаларына игътибар юнәтеп, аларның кайберләренә тиздн Казанда узачак РФ Дәүләт Советы утырышында җавап табылыр дигән өмет белдерде.

Алексей Серов Казанда пассажир транспортында йөрү бәяләре арту турында борчылып сөйләде.

● 1 февральдә Татарстан Дәүләт Рәисе Фәрит Мөхәммәтшин өлкәнең 80 еллыгына багышланган чараларда катнашу өчен эш сәфәре белән Пензага килде.
Фәрит Мөхәммәтшин Пенза өлкәсе Законнар чыгару җыены Рәисе Валерий Лидин белән очрашты. Закон чыгару җыены җитәкчеләре парламентара хезмәттәшлек һәм төбәкләрнең закон инициативаларын федераль дәрәҗәдә карау турында фикерләштеләр.

Аннары Татарстан парламенты җитәкчесе 10 меңнән артык татар яши торган Урта Әләзән авылында булды. Биредә Фәрит Мөхәммәтшин җирле татарлар белән аралашты, рухи лидерларга һәм дин вәкилләренә авылда татар халкының традицияләрен, мәдәниятен һәм гореф-гадәтләрен саклаган өчен рәхмәт әйтте.

2015 елда биредә Җәмигъ мәчете ачылган. Авылда барлыгы 12 мәчет эшли.

Пенза өлкәсендә 86 меңнән артык татар яши, бу барлык халыкның 6 процентын тәшкил итә. Өлкәдә татарлар кеше саны буенча икенче урында торалар.

«Илдә тынычлык һәм бердәмлекне саклау  - безнең бурыч. Без, татарлар саны буенча икенче булган вәкилләр телне, мәдәниятне һәм бердәмлекне саклауга кагылышлы мәсьәләләргә аерым игътибар бирәчәкбез», — диде Фәрит Мөхәммәтшин.

Көннең икенче яртысында Фәрит Мөхәммәтшин Пенза өлкәсенең 80 еллыгы уңаеннан оештырылган тантаналы чарада катнашты. Ул республика җитәкчелеге һәм шәхсән Татарстан Президенты Рөстәм Миңнеханов исеменнән төбәктә яшәүчеләрне юбилей белән котлады.

«Татар халкында күршең бай булсын,  сиңа бирмәсә дә синнән сорап кермәс, дигән әйтем бар. Без Пенза өлкәсе белән дус яшибез. Ел саен безнең субъектлар арасында товар әйләнеше үсә», — диде Фәрит Мөхәммәтшин.

Ул төрле милләт һәм конфессия вәкилләренең үсеше өчен шартлар булдырган өлкә җитәкчелегенә рәхмәт әйтте. 10 мең татар яши торган Урта Әләзән авылын үрнәк итеп китерде.

Татарстан парламенты җитәкчесе Пенза өлкәсендә хезмәт сөючән халык яши диде. «Без икътиад, авыл хуҗалыгы, сәнәгать, сәламәтлек саклау өлкәләрендә ничек үсеш алуыгызны карыйбыз. Сез күп өлкәдә уңышлы эшлисез. Алга таба да уңышлар сезгә!» — диде ул.

● 5 февральдә парламентның Бюджет, салымнар һәм финанс комитеты утырышы булды. Анда депутатлар берничә закон проекты карадылар һәм Хисап палатасының бюджет акчасын куллануны тикшерү нәтиҗәләрен тыңладылар.
Республиканың Бюджет кодексына, шулай ук Хисап палатасы турындагы законга һәм Муниципаль хезмәт кодексына үзгәрешләр кертү турындагы ике закон проектын депутатларга комитет җитәкчесе Леонид Якунин тәкъдим итте. Ул әлеге проектларның республика законнарын федераль законнарга яраклаштыру зарурилыгыннан эшләнгәнен билгеләп үтте.

Беренче закон проекты буенча, республиканың Бюджет кодексы өстәмә маддә белән тулыландырыла. Ул дәүләтнеке булмаган күчемсез млиек объектын сатып алырга яки капиталь ремонтларга бюджеттан акча бирүне тыя.

Икенче закон проектында, Хисап палатасы җитәкчеләре, аудиторлары белән дәүләт яисә муниципаль органнар җитәкчеләре арасында туганлык мөнәсәбәтләре булмаска тиеш, диелә.  

Бу ике проектны да хуплап депутатлар аларны Дәүләт Советы утырышында карарга тәкъдим иттеләр.

Утырышта башка сораулар да каралды.

● 5 февральдә Бюджет, салымнар һәм финанс комитеты утырышында инвалидларны һәм инвалид-балаларны тернәкләндерү хезмәтләре күрсәтүче оешмаларда 2015-2017 һәм 2018 елларда республика бюджеты акчасын куллану нәтиҗәлелеге хакында сөйләштеләр. Хисап палатасы аудиторы Илнур Мөбәраков әйтүенчә, Хисап палатасы реабилитация үзәкләрендә акча сарыф ителеше буенча 25 млн. сумга хилафлык ачыклаган. 
Хисап палатасы инвалидларны һәм инвалид-балаларны тернәкләндерү хезмәтләре күрсәтүче оешмаларда 2015-2017 һәм 2018 елларда республика бюджеты акчасын куллану нәтиҗәлелеген тикшергән. Тикшерелгән чорда учреждениеләрнең гомуми финанслау күләме 1 млрд. 479 млн. сум тәшкил иткән. Контроль барышында реабилитация үзәкләрендә кулланылмаган акча калганы ачыкланган.

Дәүләт биреме кысаларында субсидия рәвешендә килгән 11 млн. сум акча ике елдан артык файдаланылмаган. 2019 елның гыйнварында бу акча республика бюджетына кайтарылган. Учреждениеләрнең товар һәм хезмәтләр белән тәэмин итүчеләргә авансны тиешледән артык бирү очраклары да теркәлгән.

4 млн. 348 мең сумлык кирәксез җиһаз-җайланмалар ачыкланган. Бу медицина, уку һәм спорт кирәк-яраклары. Мәсәлән, "Восхождение" үзәгендә 600 мең сумлык УЗИ аппараты 5 елдан артык кулланылмаган. Кайбер оешмаларда техник чаралар, махсус җайланмалар белән тәэмин ителеш җитәрлек булмавы ачыкланган. Әйтик, сукырлар һәм начар күрүчеләрне тернәкләндерү үзәгендә акустик сигнализаторлар, рельефлы идән өслеге, төрле үлчәмдәге лупалар булмаган.

ТР Министрлар Кабинеты Карары буенча кресло-коляскалардагы инвалид балаларны тернәкләндерү үзәкләренә илтү буенча транспорт хезмәтләре күрсәтелергә тиеш. Инвалид балаларны йөртү өчен каралган махсус транспортның 12 оешманың 5сендә генә булуы ачыкланган.

Реабилитация узучы инвалидларны тукландыруны оештырганда, кайбер нормаларның үтәлмәве ачыкланган. Кайбер урыннарда җиләк-җимеш, сөт ризыклары булмаган. Азык-төлек бәяләре буенча кайбер учреждениеләрдә аерма 200 процентка кадәр җиткән. Әйтик, "Идел" тернәкләндерү үзәгендә 2017 елның июлендә чөгендернең бер килограммы 8 сумнан сатып алынган. Башка үзәктә чөгендернең бәясе 34 сум булган. 

Татарстанда реабилитация үзәкләрендә тернәкләндерү хезмәтләре сыйфатыннан һәм төрлелегеннән канәгатьлек 91 процент дәрәҗәсендә булуы ачыкланган.

Илнур Мөбарәков әйтүенчә, оешмаларда хезмәтләр сыйфатыннан канәгатьлекне бәяләү максатыннан, аудит барышында сораштыру уздырылган. 253 кешенең 132 се - реабилитация үзәкләрендә дәваланучы пациентларның ата-аналары һәм 121 үзәк хезмәткәре.

«Респондентларның 91 проценты хезмәтләрнең сыйфатыннан һәм төрлелегеннән канәгать. 85 проценты хезмәтләрне күрсәтү шартларының югары дәрәҗәдә булуын әйткән. Реабилитация узганда, тискәре факторлар буларак респондентлар белгечләр җитмәвен, һәркемгә уңайлы шартлар булмавын һәм бүлмәләрнең мәйданы ягыннан кечкенәлеген әйткән», - ди Илнур Мөбәраков.

Кешеләрнең 77 проценты тернәкләндерү хезмәтләренең нәтиҗәләренең үзләре өчен уңай булуын билгеләп үткән. Гражданнарның 20 проценты сәламәтлекләре өлешчә генә яхшыруын әйткән. Реабилитация үзәкләрендә эшләүчеләр түбән хезмәт хакы, искергән техникага, биналарның мәйданы җитмәвенә зарланган.

Аудит нәтиҗәсендә, реабилитация процессында мәгариф, мәдәният, спорт учреждениеләренең җитәрлек актив катнашмавы ачыкланган. Бу оешмалар инвалидларны тернәкләндерүгә үзеннән ярдәм күрсәтә алыр иде дип саный аудитор.

Тикшерү нәтиҗәләре буенча, Хезмәт, халыкны эш белән тәэмин итү һәм социаль яклау министрлыгына язма гариза әзерләнгән. Тикшерү материаллары прокуратурага юлланган.

Депутатлар Хисап палатасы мәгълүматын тыңлаганнан соң  2019 елда ике аудит үткәрү мәслихәт булыр дигән фикергә килделәр. Берсе - балаларның һәм яшьләрнең ялын оештыруга юнәлтелгән акчаларның ничек тотылуын тикшерү, икенчесе -  кече һәм урта эшкуарлыкка  бирелә торган грант һәм субсидияләр буенча.

● 5 февральдә Татарстандагы торак пунктлар һәм географик объектларның татар һәм рус телләрендә атамалары реестрын төзү буенча эш ниятләнә. Бу хакта бүген ТР Дәүләт Советында Дәүләт корылышы һәм җирле үзидарә комитеты утырышында билгеле булды. 
Татарстанның Җир һәм мөлкәт мөнәсәбәтләре министры урынбасары Рөстәм Мерзакреев торак пунктларның, елга-күлләрнең кайберләренең татарча атамасы бөтенләй булмавын, я туры килмәвен әйтте. "Реестр төзелгәч, татар атамаларын үзгәртергә кирәк булачак", - дип билгеләп үтте.

ТР Дәүләт Советы Рәисе Ратникова моның шактый авыр мәсьәлә булуын билгеләп узды. Бервакыт шушы темага сөйләшү барышында, фикерләр күп төрле булу сәбәпле, уртак карарга килә алмаганнарын искәртте.

Комитет рәисе Альберт Хәбибуллин "Татар-информ" агентлыгы хәбәрчесенә әйтүенчә, торак пунктларның ике телдә атамасын раслау мәсьәләсе әһәмиятле. Ул бу юнәлештә эшнең быел башланырга тиешлеген әйтте.

"Кайбер торак пунктлар тәрҗемә дә ителмәгән, яки тәрҗемәсе дөрес түгел. Республика өчен бердәм реестр булырга тиеш, чөнки ул төрле документларда төрлечә язылырга мөмкин. Кешенең милке, мирасы белән бәйле һәм башка документлар да булырга мөмкин. Кайвакыт өч төрле документта өч төрле языла, я "и" урынына "е", "о"урынына "а" язылган очраклар да бар", - диде Альберт Хәбибуллин.

● 6 февральдә Татарстан Дәүләт Советы Рәисе Фәрит Мөхәммәтшин Татарстанның 20 җәмәгать судьясына хезмәт таныклыклары тапшырды. 
«Җәмәгать судьяларына таныклык тапшыру буенча традицион чара – ул сезгә шундый катлаулы һәм җаваплы һөнәр сайлаганыгыз өчен рәхмәт сүзләре белән мөрәҗәгать итү мөмкинлеге. Суд системасының нигезе булган җәмәгать судьялары хокук буенча кешеләргә якын булып санала», — диде Фәрит Мөхәммәтшин.

Татарстанда җәмәгать судьялары институтына зур игътибар бирелә. Гражданнарның законны үтәүләре, аларның суд хакимиятенә ышанычы сезнең профессиональлеккә һәм әхлакка бәйле, диде Фәрит Мөхәммәтшин. 2018 елда җинаять, граждан һәм административ эшләрнең 80 процентка якынын җәмәгать судьялары караган, диде ул.

2018 елда җәмәгать судьялары эшчәнлеген матди-техник тәэмин итү өчен Татарстан бюджеттан 473,6 миллион сум бүлеп биргән. Суд участоклары биналарын ремонтлаганнар, җиһазлар һәм видеоконференцэлемтә белән тәэмин иткәннәр.

Котлауларга Татарстан Югары суды рәисе Илгиз Гыйлаҗев, республикада Суд департаменты идарәсе җитәкчесе Җәүдәт Салихов, Россия Юстиция министрлыгының Татарстан буенча идарәсе җитәкчесе Виктор Демидов һәм республика министрлыгы җитәкчесе Рөстәм Заһидуллин кушылды.

● 6 февральдә  «Китапханәләр һәм китапханә эше турында» ТР законына үзгәрешләр кертеләчәк. ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев законны камилләштерү кирәк, дигән фикердә. Бу хакта ул комитет утырышында әйтте. 
«Китапханәләр һәм китапханә эше турында» ТР законы 1998 елның 21 октябрендә кабул ителгән. «Китапханәләр эше турында законга өстәмәләр кертергә тиешбез. Искермәгәннәрме, заман таләпләренә җавап бирәләрме дип, законнарга ел саен мониторинг уздырабыз. Дөньялар үзгәрә, яңа таләпләр куела, шул сәбәпле законны үзгәртәчәкбез», - диде Разил Вәлиев. Яңа закон проекты эшләү өчен эшче төркем төзеләчәген әйтте.

Ул Татарстанда китапханәләр челтәрен, фондларын саклап калуга Президент Рөстәм Миңнехановның игътибарлы булуын билгеләп узды. Биналар ремонтлануга акча бирелүен искәртте. «Республика бюджеты хисабына басылып чыга торган социаль әһәмияткә ия әдәбиятның 75 процент тиражы республика китапханәләренә озатыла. Бу китапханәләрнең фонды тулылануына китерә», - диде депутат.

Сүз уңаеннан, бүген Зәйдә ремонттан соң үзәк китапханә ачылуын билгеләп үтте. «Мин Президентка Зәй үзәк китапханәсе ремонтына 25 млн сум акча бүлеп бирүне сорап хат язган идем, Президент безгә ярдәм итте», - диде. Мөслим, Түбән Кама, Кама Аланы китапханәләрен төзекләндерү өчен дә акчалар бүлеп бирелгәнен билгеләп узды.

Разил Вәлиев хезмәтләрнең сыйфатын арттыру, квалификацияле кадрлар җәлеп итүдә хезмәт хакы зур роль уйнаганын ассызыклады. «Министрлар Кабинеты Карары белән, 2018 елның 1 сентябреннән мәдәният учреждениеләре хезмәткәрләренә, шул исәптән китапханәчеләргә эш хакы түләү шартлары үзгәрде. Ләкин бу документка сораулар күп кала», - диде комитет рәисе.

Аның әйтүенчә, озак еллар эшләгән өчен өстәмә акча күләме «Китапханәләр һәм китапханәләр эше турында» ТР законына тәңгәл кими. Тармакта башка белгечләрнең хезмәт хакларын тигезләштерүгә дә ихтыяҗ барлыгын әйтте. «Болай булырга тиеш түгел. Законны, норматив-хокукый актларны камилләштерү кирәк», - диде.

● 7 февраль

Бишенче чакырылыш ТР Дәүләт Советының 45нче утырышы 14 февральдә узачак. Бу хакта бүген парламентның Президиум утырышында билгеле булды.
Президиум утырышында катнашучылар иң элек  берничә чакырылыш парламентта депутат булган, Түбән Кама шина заводының беренче директоры Николай Зеленовны бер минут тынлык белән искә алды.

«Кичә ТССР XI-XII чакырылышлар Югары Советы, I чакырылыш ТР Дәүләт Советы депутаты, Түбән Кама шина заводы җитәкчесе, исеме Россиядән читтә дә билгеле булган Николай Зеленов вафат булды. Тормышта актив кеше иде», - дип бәяләде аны Дәүләт Советы Рәисе Фәрит Мөхәммәтшин.

Ул мәрхүмнең Түбән Камада иртәгә җирләнәчәген әйтте. «Татарстан Республикасыннан комиссияне җитәкләү миңа йөкләнде. Николай Зеленовның гаиләсенә, якыннарына бергә кайгы уртаклашу сүзләрен җиткерербез», - диде Фәрит Мөхәммәтшин.

Дәүләт Советы Секретаре Лилия Маврина белдерүенчә көн тәртибенә 42 мәсьәлә  тәкъдим ителә. Депутатлар  17 республика законы проекты, 16 федераль закон проекты караячаклар.
Республика закон проектларының берсе - «Ятим балаларны һәм ата-ана тәрбиясеннән мәхрүм калган балаларны торак урыннары белән тәэмин итү турында һәм «Татарстан Республикасында халыкка адреслы социаль ярдәм күрсәтү турында» Татарстан Республикасы Законының 8 статьясына үзгәреш кертү хакында» Татарстан Республикасы Законына үзгәрешләр кертү турында»  закон проекты икенче укылышта каралачак.

Беренче укылышка Бюджет, Экология, Сайлау, Муниицпаль хезмәт турына кодексларга  үзгәрешләр кертү турында закон проектлары әзерләнә. Шулай ук, җирле үзидарә, Хисап палатасы, сәнәгать сәясәте,автомобиль юллары һәм юл хуҗалыгы эшчәнлеге, кече һәм урта бизнес эшмәкәрлек үсеше турында һәм башка закон проектлары чыгарыла.

Кеше хокуклар буенча вәкаләтле вәкил Сәрия Сабурскаяның 2018 елда кеше хокуклары һәм ирекләре үтәлеше буенча доклады, шулай ук Татарстан буенча эчке эшләр министры Артем Хохоринның полиция эше буенча хисабы тыңланачак.

Татарстанның Дәүләт Советы депутатлары ил территориясендә Сосновский балтырганын бетерү буенча дәүләт программасын эшләү мәсьәләсе буенча Россия Хөкүмәте Рәисе Дмитрий Медведевка мөрәҗәгать белән чыгачак.

Мөрәҗәгатьнең асылы Сосновский балтырганын куркыныч үсемлекләр төркеменә кертеп, дәүләт программасы эшләү һәм аны финанслаудан гыйбарәт. 

«Сосновский балтырганы кешеләр һәм хайваннар өчен бик зарарлы булган аеруча куркыныч, тиз аза торган үсемлек санала. Татарстанның Сәламәтлек саклау министрлыгы мәгълүматы буенча, соңгы ике елда тәне балтырганга тигән 480 кеше пешү җәрәхәтләре алган», - диелә мөрәҗәгатьтә. 

«Россельхозцентр» мәгълүматлары буенча, 2017 елда илдә балтырган чүп үләне 51 мең гектар, 2018 елда 80 мең гектар мәйданда таралган. Татарстанда исә, 2017 елда 109 гектар, ә узган 2018 елда 536 гектар җирдә ачыкланган. Балтырган республиканың 24 районында табылган.

● 7 февраль

Бакчачылык берләшмәләрендә яңа закон нигезендә ничек эш итүне аңлату өчен, "юл картасы» рәвешендә рекомендацияләр әзерләнәчәк. Бу хакта Татарстанның Дәүләт Советы депутаты, «Бакчачы йорты – гаилә терәге» партия проекты төбәк координаторы Валерий Власов хәбәр итте. 
Быел 1 гыйнвардан «Гражданнарның бакчачылык белән үз ихтыяҗлары өчен шөгыльләнүе һәм РФ аерым закон актларына үзгәрешләр кертү турында» 217нче Федераль закон үз көченә керде. ТР Дәүләт Советында шушы законны гамәлгә ашыру темасына түгәрәк өстәл утырышы узды. Аны Экология, агросәнәгать комплексы һәм азык-төлек сәясәте комитеты рәисе Таһир Һадиев алып барды.

Валерий Власов сүзләренчә, практика бакчачылык ширкәтләре рәисләренең яңа закон буенча ничек эш итәргә тиешлекләрен анык аңламавын күрсәтә. Ул законга төзәтмәләр дә кертергә тәкъдим итте.

"Законда үтәү авыр булган, ахыргача уйланып бетмәгән нигезләмәләр турында фикер алышулар булды. Шуңа күрә Дәүләт Советы аша Дәүләт Думасына законга карата төзәтмәләр юллау кирәк дип саныйбыз, чөнки законга карата тәнкыйть күп яңгырады", - дип белдерде. В.Власов бакчачылык ширкәтләре әгъзаларының гомуми җыелышын уздыру проблемасын билгеләп үтте.

"Бу норманы эшләгәндә, закон чыгаручы бакчачылык ширкәтләрендәге гомуми җыелышларны күп фатирлы йортларда милекчеләр җыелышларына тиңләгән, ахырысы. Ә СНТ территориясендә 2-4 меңләп участок та булырга мөмкин", - диде. Утырышта катнашучылар җыелышларга халыкның аз йөрүен әйтте. Аларда бакчачылык оешмалары әгъзаларының яртысы булса да катнашырга тиеш.
Таһир Һадиев законга бәйле рәвештә халыкны борчыган мәсьәләләрне билгеләп үтте. Берләшмәнең исәп-хисап счетына взнос кертү тәртибенә килгәндә, өлкән яшьтәге, банкка килә алмаучы, банк карталарыннан куллана белмәүче кешеләргә бу уңайсызлыклар тудырырга мөмкин. Әгәр банк бөлгенлеккә төшсә, берләшмәнең исәп-хисап счетына акчаны кире кайтару мәсьәләсе дә бар.

Ул РФ дә бакчачылык белән шөгыльләнүче 60 млн бакчачы исәпләнүен, Татарстанда 1302 бакча, дача берләшмәсе, барлыгы 386 мең җир участогы теркәлгәнен билгеләп узды. Төп проблемалар бакчаларга илтүче юлларның, су, электр энергиясе, каты көнкүреш калдыклары җыю өчен мәйданчыклар җитмәвеннән гыйбарәт.

Лаеш районы Нептун СНТ иҗтимагый советы рәисе Дмитрий Воробьев фикеренчә, җыелышларны үткәрүне гадиләштерү юлларын эзләргә кирәк. «Җыелышларны читтән торып, онлайн режимда да уздырып булыр иде", - ди ул. Утырышта шулай ук бакчаларның ел әйләнә яки сезонлы гына эшләве тәгаен күрсәтелергә, кечкенә кишәрлекләрдә биек йортларның күршеләргә комачауламаска тиешлеге дә әйтелде.

● 8 февральдә КПРФ фракциясенең бүгенге утырышы "Салават күпере" торак комплексы һәм Лаеш районындагы Орел авылы проблемаларына багышланды. Утырышта шулай ук парламентның кырык бишенче утырышы көн тәртибенә тәкъдим ителгән сораулар буенча фикер алыштылар һәм фракциянең еллык планына үзгәрешләр керттеләр.
Утырышка Казанның "Салават күпере" торак комплексындагы 11-5 йортта һәм Лаеш районының Орел авылында яшәүче кешеләр чакырылган иде. Алар үзләренең проблемаларын җентекләп сөйләделәр һәм Дәүләт Советы депутатларының ярдәменә өметләнүләрен белдерделәр.

Социаль ипотека программасы буенча конкурс үтеп фатирлы булу хокукы алган кешеләр исеменнән Резедә Әхмәдуллина чыгыш ясады. Ул әйткәнчә, Дәүләт торак фонды һәм төзелеш оешмалары гаебе белән, өйне тапшыру вакыты ике елга сузылган. Ә бу вакытта кешеләр ипотека өчен дә, үзләре вакытлыча яшәгән кеше фатиры өчен дә түләп барганнар. Шулай ук килешүдә каралган бәяләрнең арту мөмкинлеге дә баорчый аларны.

Мөрәҗәгать авторларына җавап биреп, КПРФ фракциясе җитәкчесе Хафиз Миргалимов дәүләт Советы депутатларының әлеге проблема белән таныш булуларын әйтте. "Республика җитәкчелеге бу өлкәдә хәлне тәртипкә салу өчен күп эшли, - диде ул. - Фондның яңа җитәкчелегенең позициясе дә җитди. Аерым алганда, сезнең йорт проблемасы иң якын киләчәктә хәл ителәчәк дигән ышаныч бар".

Муниципаль һәм җирле хакимият органнары тарафыннан кешеләрнең милек хокуклары бозылу белән бәйле проблема турында Лаеш районының Орел авылы кешеләре Ирина Фадеева, Светлана Ряжкина һәм Илнур Хуҗасәетов сөйләделәр.Авыл җирлегенә барып, проблеманы үзе өйрәнеп кайткан депутат Артем Прокофьев проблеманың асылын җирле хакимиятнеҗ район генераль планын үзгәртү турындагы инициативасы белән бәйләде.

Дәүләт Советы Президиумы әгъзасы, Дәүләт корылышы һәм җирле үзидарә комитеты рәисе урынбасары Хафиз Миргалимов, хокук органнарына мөрәҗәгать итү өчен, бу мәсьәлә буенча тиешле документлар җыярга тәкъдим итте.

Аннары фракция әгъзалары Дәүләт Советының кырык бишенче утырышы көн тәртибенә кертелгән сораулар буенча фикер алыштылар, фракциянең 2019 елга аланына үзгәрешләр керттеләр һәм бер закон проектын карап тикшерделәр.

● 12 февральдә Дәүләт Советы Рәисе Фәрит Мөхәммәтшин Балтач һәм Әтнә районнарында эш сәфәрендә булды. Биредә ул район советларының узган елдагы эш йомгакларына һәм быелгы бурычларына багышланган утырышларында катнашты.
Дәүләт Советы Рәисенең эшлекле сәфәре Балтачта “Корыч йорт” предприятиесе белән танышудан башланып китте. Узган елның октябрендә ачылган предприятиедә металл сайдинг, металл чирәп, профнастил һ.б. җитештерелә.

Шуннан соң Фәрит Мөхәммәтшин капиталь төзекләндерелгәннән соң ачылган район үзәк китапханәсендә булды. Бу бинада шулай ук ЗАГС бүлеге урнашкан. Дәүләт Советы Рәисе визиты вакытында 50 ел һәм аннан да озаграк бергә яшәүче гаилә парларын хөрмәтләү тантанасы бара иде. Фәрит Мөхәммәтшин аларны алтын туйлары белән котлады.

Район советы утырышы мәдәният үзәге бинасында узды. Район хакимияте башлыгы Рамил Нотфуллин узган елда Балтачның социаль-икътисади үсеш йомгаклары турында чыгыш ясады. Аның әйтүенчә, кайбер кыенлыкларга карамастан, район елны уңышлы тәмамлаган.

Дәүләт Советы Рәисе Балтач районының социаль-икътисади үсеше буенча фикер алышуга күчеп, эре терлекнең баш саны артуын уңай күрсәткечләр исәбендә билгеләп үтте. Район, ТР Авыл хуҗалыгы һәм азык-төлек министрлыгы җыелма рейтингында бишенче урынны алып, агросәнәгать комплексы өлкәсендә лидер булып тора, диде ул. Шул ук вакытта Фәрит Мөхәммәтшин җирле бюджетның үзен-үзе тәэмин ителеше күрсәткеченең түбән булуын аерым игътибар үзәгенә алды. Чыгымнарның нибары 20 проценты чамасы гына керемнәр белән тәэмин ителгән, шул ук вакытта республика буенча бу күрсәткеч 61,1 процент тәшкил итә, диде ул.  

Дәүләт Советы Рәисе Балтачны әле тагын Сосновский балтырганы буенча “антилидер” буларак та атап үтте. Район территориясенең 134 гектардан артыграк мәйданы шуның белән чүпләнгән. Гади генә итеп әйткәндә, республикадагы бөтен балтырганның 25 проценты Балтач районына туры килә.

Шуннан соң Фәрит Мөхәммәтшин Әтнә районында узган елда социаль-икътисади үсеш йомгаклары буенча үткәрелгән хисап сессиясендә катнашты. Ул районда яшәүчеләрнең күп кенә өлкәләрдәге хезмәтенең республика өчен үрнәк булып торуын билгеләп үтте. Районның ТР Авыл хуҗалыгы һәм азык-төлек министрлыгы җыелма рейтингында беренче урында торуы – шуның ачык дәлиле.

● 14 февральдә сәгать унда бишенче чакырылыш Татарстан Республикасы Дәүләт Советының кырык бишенче утырышы булды. 

● 15 февральдә Татарстан Дәүләт Советы Рәисе Фәрит Мөхәммәтшин Яңа Чишмә районында эш сәфәрендә булды. Анда Әфганстаннан совет гаскәрләрен чыгаруга 30 ел тулуга багышланган митингта катнашты. Ул районда яшәүчеләр белән бергә сугыш кырыннан кайтмаган солдатларны искә алды. Фәрит Мөхәммәтшин локаль сугышта катнашучылар истәлегенә чәчәк салды.
«Бүген бөтен ил шул еллар вакыйгаларын, һәлак булганнарны искә ала. Безнең бурыч – яшь буынга зур бурычын үтәгән, батырлык күрсәткән солдатлар турындагы истәлекләрне җиткерү. Иң мөһиме –хәзер бик үк тыныч булмаган дөньяды яңа корбаннар булдырмау өчен кулдан килгәннең барысын да эшләргә кирәк», – диде Фәрит Мөхәммәтшин митингта.

Әфганстан территориясендә хәрби хәрәкәтләрдә Яңа Чишмә районыннан 43 кеше катнашкан. Аларның бишесе һәлак булган.

Аннан соң ул Яңа Чишмә районының 2018 елда социаль-икътисади үсеш нәтиҗәләре буенча хисап сессиясендә катнашты. Республиканың муниципаль берәмлекләренең социаль-икътисади үсеше рейтингында Яңа Чишмә районы алтынчы урынны били, ә авыл районнары арасында – өченче.

Бүген муниципаль совет утырышында авыл хуҗалыгы продукциясе бәяләре турында да сүз барды. Яңа Чишмәдә яшәүчеләр авыл хуҗалыгы продукциясен тапшыру һәм кибетләрдә сату өчен куелган бәяләр арасында  аерма зур булуы турында сораулар бирде.

«Базар икътисады шартларында сәүдә бәяләрен көйләү катлаулы, әмма сорау дөрес бирелә. Энергия һәм авыл хуҗалыгы продукциясе, сөт һәм терлекчелек продукциясе бәяләре аермасы зур», - диде Фәрит Мөхәммәтшин.

«Сәүдә челтәрләрендәге бәяләр тапшырылганнан күпкә югары. Әлбәттә, бу гаделсезлек. Без бу вәзгыятьне күзәтәбез һәм ихтыяҗ булган очракта, сәүдә бәясе буенча иң югары һәм түбән чикне кую тәкъдиме белән федераль үзәккә мөрәҗәгать итә алабыз», - диде парламент җитәкчесе.

● 18 февральдә Россия Закон чыгаручылар Cоветы Президиумы утырышында җәйге сәламәтләндерү лагерьларында балалар куркынычсызлыгын тәэмин итү һәм бакчачылыкны һәм яшелчәчелекне законнар белән җайга салу турында фикерләштеләр. Чарада ТР Дәүләт Советы Рәисе Фәрит Мөхәммәтшин катнашты.
Дәүләт Думасы Рәисе урынбасары Ирина Яровая үз чыгышында коллегалары игътибарын балаларның җәйге ялын оештыруда  куркынычсызлыкны тәэмин итү өчен илнең барча төбәкләрендә бердәм чаралар күрү мәсьәләсенә юнәлтте.  "Без балалар ялын һәм сәламәтләндерүен  оештыру эшләренә системалы  якын килү ниятеннән балаларны сыйфатлы һәм куркынычсыз ризыклар белән  тукланандыру мәсьәләсен җайга сала торган закон проекты әзерлибез. Сәламәтләндерү кампанияләре башланыр алдыннан  балалар лагерларында эшләүчеләр һәм әйдаманнар өчен семинар-өйрәтүләр уздырырга,  әйдаман-студентларның эшен педагогика практикасына кертергә тәкъдим итәбез.  Шулай ук  Россия күләмендә җәйге сәламәтләндерү лагерьларында балалар куркынычсызлыгын тәэмин итүне мониторингларга кирәк дип саныйбыз", - диде парламентарий.

Россия парламентының түбән палатасы вице-спикеры җәйге лагерьларда балалар куркынычсызлыгын тәэмин итү буенча ведомствоара комиссияләр эше тәртибен билгеләүче  федераль таләпләр булдырырга тәкъдим итте. Аның әйтүенчә, илнең җитмешләп төбәгендә мондый комиссияләр эшли. Әмма аларның эш оештырулары төрлечә.

«Бу мәсьәләдә тәртип урнаштыру теләге барыбызда да бар, - диде Фәрит Мөхәммәтшин журналистлар белән утырыш нәтиҗәләре хакында сөйләшкәндә, - балаларның җәйге сәламәтләндерү лагерьлары хакында фикер алышуны без төп сорауга ачыклык кертүдән башладык. Бүгенге көндә безнең нәрсәбез бар? Кайчандыр профсоюзлар һәм ведомстволар, эре предприятиеләр хезмәткәрләренең балаларын ял иттерү өчен сәламәтләндерү лагерьларын үз бюджетларыннан финанслаган булсалар, бүген ул заманалар артта калды.  Кызганычка каршы, бүген балалар лагерьлары,  ил буенча караганда, бик күпкә кимеде, өлкәннәр өчен ял базаларына, санаторий һәм профилакторийларга үзгәртелде. Бу хәлләр, аеруча,  Россиянең көньягына хас".

Республика парламенты башлыгы бу эшкә Татарстанда бик җитди карауларын әйтте. Республикада балаларны сәламәтләндерү лагерьларын төзәтү, капиталь төзекләндерү буенча өчьеллык программа эшләнгән. Бу программага  45  муниципаль берәмлектән 94 объект кертелгән. Татарстан Республикасы Президенты Рөстәм Миңнеханов белән бу эшкә 7 млрд. сум күләмендә финанслау килештерелгән.

«Хәзер без медицина хезмәте күрсәтү, тукландыру стандартлары һәм башка мәсьәләләр өстендә эшлибез, - диде Фәрит Мөхәммәтшин , -  бу нисбәттән федераль закон кабул итү кирәк, әмма ул билгеле бер кысаларда булырга тиеш, чөнки балаларның җәйге ялын оештыру эшендә җаваплылык, нигездә, төбәк һәм җирле хакимияләргә йөкләнгән".

Бакчачылык ширкәтләрен законнар белән җайга салу  мәсьәләсенә килгәндә, Фәрит Мөхәммәтшин әлеге мәйданнарда төзелгән торакларга ревизия уздыру кирәк, дигән фикердә. «Бүгенге көндә бакча ширкәтләрендә теркәлгән гражданнарның саны арта, - диде республика парламенты башлыгы, - анда  нәрсә төзелә соң?  Архитекторлар бу эшкә тыкшынмыйлвр, чөнки бакча йортлары генпланнан тыш төзелә.  Шуңа да карамастан, якын киләчәктә  бу мәйданнарда  инфраструктуралар булдыру  (канализация челтәрләре, больницалар, балалар бакчалары, мәктәпләр һ.б.) мәсьләсе куелачак. Минем уйлавымча,  законнарга яңалыклар үзләрен озак көттермәсләр кебек".

Дәүләт Советы Рәисе Фәрит Мөхәммәтшин Россия Закон чыгаручылары Советы рәистәшләре Валентина Матвиенкога һәм Вячеслав Володинга  җәйге сәламәтләндерү лагерьларында балалар куркынычсызлыгын тәэмин итү буенча Татарстанның тәкъдимнәрен ирештерде.

● 19 февральдә Дәүләт Советы Рәисе Фәрит Мөхәммәтшин Әлмәт районында эш сәфәрендә булды, Әлмәт районы Советының 2018 елгы эш нәтиҗәләренә һәм 2019 елга бурычларына багышланган утырышында катнашты.
Утырыш алдыннан Фәрит Мөхәммәтшин Габдрахман авылында социаль объектларны карады. Районда 2018 елда республика программасы кысаларында җиде балалар бакчасы, шул исәптән «Ландыш» авыл мәктәпкәчә белем бирү учреждениесе ремонтланган. Җылыту системасын, тәрәзәләрне алыштыру, түбәләрне ремонтлау, шулай ук бизәү һәм фасад эшләре башкарылган.

Парламент башлыгы биредә спорт комплексы ачу тантанасында катнашты. Авыл халкы өчен көтеп алынган бу социаль объект үз эченә өч юллы бассейнны, замана таләпләренә җавап бирүче спорт һәм тренажер залларын ала. Спорт комплекстан туры мәктәпкә махсус җылытылган коридор аша чыгып була.

Биредә спорт белән шөгыльләнү өчен барлык шартлар булдырылган. Шулай ук биредә медицина кабинетлары, спорт залы каршындагы ир-ат һәм хатын-кызлар өчен махсус юыну бүлмәләре, гардероб зоналары да бар.

Моннан тыш Тайсуган авылыннан балаларны һәм ветераннарны йөртү өчен спорткомплексның үзенең автобусы да булдырылды.

Габдрахман авылындагы бу спорткомплекс Тәхәветдиновлар, Җәләевлар гаиләсе һәм башка иганәчеләр ярдәме белән төзелә. Фәрит Мөхәммәтшин күп еллык нәтиҗәле хезмәте, хайриячелек өлкәсендә башкарган эшләре өчен Шәфәгать Тәхәүетдиновка ТР Президентының Рәхмәтен ирештерде.

Район советы сессиясе  "Нефтьче" мәдәният сараенда узды. Үз чыгышында Әлмәт районы башлыгы Айрат Хәйруллин төзелеш, сәламәтлек саклау, мәгариф, торак-коммуналь хуҗалыгы өлкәсендә һәм башка юнәлешләрдә ирешкән уңышлары турында сөйләде. 2018 елда республиканың 45 районы арасындагы социаль-икътисади үсеш рейтингында Әлмәт районы икенче урынны алган.

Әлмәт сөт заводында җитештерүне быел май аенда эшләтеп җибәрү планлаштырыла. Хәзерге вакытта җиһазларны монтажлау бара. Бу мәсьәләгә  Әлмәт районы башлыгы аерым тукталып узды.

2016 елгы хисап җыелышында Татарстан Дәүләт Советы Рәисе Фәрит Мөхәммәтшин Әлмәт сөт заводы эшчәнлеген тергезергә чакырган иде. Бирегә районның фермерлары һәм авыл хуҗалыгы предприятиеләре сөт тапшыра алыр иде.

"Хәзерге вакытта җиһазларны монтажлау, көйләү эшләре бара. 200 млн сум инвестиция кертелде. Производствоны майда эшләтеп җибәрү планлаштырыла", - диде район башлыгы. Башлангыч этапта 11 исемдәге сөт продукциясе ясау, тәүлегенә 200 тонна сөт эшкәртү ниятләнә.

Дәүләт Советы Рәисе Фәрит Мөхәммәтшин район тормышының күп кенә өлкәләрендәге үзгәрешләр турында уңай фикерен белдерде. Шунысын да билгеләп үтәргә кирәк, парламент башлыгы район агросәнәгать комплексы өлкәсендәге озакка сузылган вәзгыятьнең яхшыруына игътибар итте. Муниципалитет җитәкчелеге нәтиҗәле чаралар күрә алган, шул исәптән авыл халкының эшлекле активлыгын стимуллаштыру буенча да.

Фәрит Мөхәммәтшин үз чыгышында нефтьчеләрнең елдан-ел республиканың социаль-икътисади үсешенә зур өлеш кертүенә аерым басым ясады. Владимир Путинның Татарстанга рәсми сәфәре вакытында Түбән Камада «Татнефть»нең «ТАНЕКО» нефть эшкәртү комплексында гидрочистарту һәм изомеризацияләү җайланмаларын файдалануга тапшыру турында да искәртте.

Соңыннан Фәрит Мөхәммәтшин районның алдынгы кешеләренә дәүләт бүләкләре тапшырды.

● 21 февральдә парламентның Мәгариф, мәдәният, фән һәм милли мәсьәләләр комитеты рәисе Разил Вәлиев Казанның А.П. Обыденнов исемендәге автотранспорт техникумы коллективы һәм студентлары белән очрашты.
Разил Вәлиев һөнәри белем учреждениесының эше белән танышып, “дан аллеясын” карады, уку бүлмәләрендә һәм остаханәләрдә практик әзерлек алып баручы студентлар белән аралашты.

Халыкара туган тел көненә багышланган очрашу техникумның актлар залында, төрле курс студентлары катнашында узды. Студентлар татарча театраль күренеш һәм концерт номерлары күрсәттеләр. Аннары сүз Дәүләт Советы депутаты, Татарстан Республикасының халык шагыйре Разил Вәлиевкә тапшырылды.

Парламентарий закон чыгару эшчәнлеге турында сөйләде, үзенең әдәби иҗаты белән таныштырды, шигырьләр укыды. Бүгенге көндә укучылар һәм студентларга күбрәк телләр өйрәнү өчен бөтен мөмкинлекләрне дә файдаланырга кирәк, дип ассызыклады ул үзенең чыгышында.

Разил Вәлиев фикеренчә, хәзерге белгечләргә республиканың дәүләт телләрен дә, чит телләрне дә белү зарур. Үз туган телеңне, ана телеңне белү, халкыңның гореф-гадәтләрен саклау шулай ук һәркем өчен бик мөһим. "Чит телләрне белү – байлык, туган телеңне белү – бәхет. Мин сезне Туган тел көне белән котлыйм һәм барчагызга да бәхет телим", – дип тәмамлады ул чыгышын.

● 21 февральдә Дәүләт Советы Рәисе Фәрит Мөхәммәтшин Кама Тамагы районына эшлекле сәфәрдә булды. Биредә ул муниципаль берәмлек советының узган елдагы эш йомгакларына һәм быелга бурычларына багышланган утырышында катнашты. 
Район хакимияте башлыгы Наил Вазыйховның чыгышыннан мәгълүм булганча, 2018 елда тулаем җирле продукт күләме 4 миллиард 27 миллион сум тәшкил иткән. Бу – узган елдагыга караганда 2 процентка күбрәк. Тулаем җирле продуктта кече һәм урта бизнес өлеше 21 процент тирәсе тәшкил итә. Бер ел эчендә уртача хезмәт хакы 15 процентка үскән: 2017 елда 20,5 мең сумнан артыграк булса, узган елда – чама белән 24 мең.

Хакимият башлыгы район җитештергән товар күләме кимүне башлыча “Фоника гипс” предприятиесенең бөлгенлеккә төшүе, шулай ук продукциясенә ихтыяҗ булмавы аркасында “Кама Тамагы төзелеш гипсы заводы” эшен туктатып торуга бәйле булуы белән аңлатты.

Районда икътисадның өстенлекле тармакларыннан берсе – авыл хуҗалыгы: биредә 5 агрофирма һәм 35 фермер хуҗалыгы эшли.

Наил Вазыйховның Кама Тамагы районына әле бер ай элек кенә җитәкчелек итә башлавын билгеләп үтәргә кирәк. Элекке башлык Павел Лоханов, башка эшкә күчүе сәбәпле, вәкаләтләреннән вакытыннан алда азат ителде.

Фәрит Мөхәммәтшин инде проблемаларга төшенергә дә өлгергән  җитәкчегә районда яшәүчеләрнең зур өметләр баглавын билгеләп үтте. “Яңа җитәкче нәрсәләрне игътибар үзәгенә аласын белә. Район проблемалары чишелешен бергәләп табасыбызга ышанабыз”, – диде парламент башлыгы. Ул шулай ук Кама Тамагы җитәкчелеге игътибарын сәнәгатьтә үсеш мөмкинлекләрен эзләү зарурилыгына юнәлтте. “Сездәге кебек тиңдәшсез табигый байлыклар республикада башка беркайда да юк, – диде Дәүләт Советы Рәисе, гипс руднигы эшкәртүне күздә тотып. – Җитештерү генә түгел, продукцияне сата  белү дә кирәк”.     

Татарстан парламенты башлыгы Югары Ослан районы советы утырышында да катнашты.

● 21 февральдә «Бердәм Россия» партиясенең Татарстан төбәк бүлеге алдан тавыш бирү процедурасын (праймериз) башлау турында игълан итте. Татарстан Дәүләт Советы Рәисе, «Бердәм Россия» партиясенең төбәк бүлеге сәркатибе Фәрит Мөхәммәтшин шул хакта әйтте. Карар бүген партиянең төбәк башкарма комитеты утырышында кабул ителде. 
Комитет утырышын «Бердәм Россия» партиясенең төбәк бүлеге сәркатибе Фәрит Мөхәммәтшин үткәрде. «Бүген Мәскәүдә «Бердәм Россия» партиясенең Генераль советы утырышы булды, анда киләсе сайлау кампаниясенә старт бирелде. Төбәк мәйданчыгында да без яңа сәяси сезон ачабыз», — диде Мөхәммәтшин кереш сүзендә.

Партиянең төбәк бүлеге сәркатибе «Бердәм Россия»нең сайлау исемлекләренә үз позициясен яклый һәм мөһим мәсьәләләрне хәл итә алырлык иң компетентлы һәм актив сәясәтчеләр эләгәчәк, диде.

«Әгәр проблеманы беләсең икән, кешеләр белән аралаша һәм аларның мәнфәгатьләрен яклый белсәң, сезне мәйданчыкка чакырабыз һәм без сезнең фикерегезне тыңларга әзер. Праймеризда катнашачак кешеләр өчен бу реаль сайлауларга якынлашкан шартларда сәяси тренинг», - дип аңлатты Мөхәммәтшин.

Алдан тавыш бирүне үткәрү буенча оештыру комитеты рәисе Лилия Маврина ачыклап узганча, Татарстан Дәүләт Советына «Бердәм Россия»дән узарга теләгән һәркем праймериз процедурасын узарга тиеш. Кандидат «Бердәм Россия» әгъзасы, яки партия тарафдары, яисә партиясез кеше булырга мөмкин.

25 февральдән 30 апрельгә кадәр документлар кабул итү оештырылачак, аннары республикада дебатларда катнашачак һәм агитация үткәрәчәк кандидатлар исемлеген төзиячәкләр. Бердәм алдан тавыш бирү көне 2019 елның 26 маенда узачак.

● 21 февральдә Югары Ослан районында булган бар мөмкинлекләрне дә кулланырга кирәк. Дәүләт Советы Рәисе Фәрит Мөхәммәтшин бүген Югары Ослан районының 2018 елдагы социаль-икътисади үсеше нәтиҗәләре турында хисап сессиясендә шул хакта әйтте. 
2018 ел нәтиҗәләре буенча, социаль-икътисади үсеш рейтингында Югары Ослан районы сигезенче урыннан бишенче урынга күтәрелде. Шуңа да карамастан, Парламент башлыгы күрсәткечләрне яхшырту өчен эшкә җәлеп итәргә мөмкин булган резервларның барлыгына игътибар итте.

Дәүләт Советы рәисе халык белән эшлекле активлыкны арттыру, бигрәк тә гаилә фермалары булдыруны стимуллаштыру буенча эшне көчәйтергә чакырды. Бүгенге көндә районда нибары 6 гаилә фермасы гына калган. Фәрит Мөхәммәтшин республикада авылда кече хуҗалыкларга ярдәм итүгә юнәлдерелгән максатчан программалар эшләвен искәртте һәм алардан активрак файдаланырга чакырды.

Республика Парламенты башлыгы шулай ук теркәлгән җинаятьләр саны буенча Югары Ослан районының республикада беренче урынны тотуына игътибарны юнәлтте. Бу мәсьәләдә җитди чаралар күрергә кирәк, дип белдерде ул.

Фәрит Мөхәммәтшин үз чыгышында республикадагы программалар турында да сөйләде. Иң беренче чиратта, татарстанлыларның тормыш дәрәҗәсен күтәрүгә юнәлдерелгән «президент программаларын» тормышка ашыруга тукталды.

● 25 февральдә милли-мәдәни иҗтимагый оешмаларның һәм Татарстан халыклары Ассамблеясе Советы башкарма комитетның эшчәнлегенә нәтиҗәләр ясалды. 
Татарстан халыклары Ассамблеясендә, Халыкларның дуслык йортында күләмле, системалы эш алып барылган. Татарстан Дәүләт Советы Рәисе, Халыклар Ассамблеясе җитәкчесе Фәрит Мөхәммәтшин бу эшне һәрбер районда көчәйтү бурычын куйды.

“Алып барылган эш нәтиҗәсендә Татарстанда иҗтимагый һәм милләтара тотрыклылык тәэмин ителгән, республикада мәдәниятне саклау һәм үстерү өчен барлык халык вәкилләре өчен шартлар тудырылган”, - диде Фәрит Мөхәммәтшин.

Татарстан Халыклары Дуслык йорты директоры Ирек Шәрипов узган ел эшчәнлегенә нәтиҗә ясап, Дуслык йорты мәйданында 400дән артык чара үткәрелгәнен, шул исәптән 18 күргәзмә, 28 семинар һәм мастер-класс, 58 концерт программасы, 92 милли бәйрәм оештырылганын әйтте.

“Авыл мәдәният йортларында, Татарстан Халыклары Ассамблеясе филиалларында да концерт программалары, тематик очрашулар үткәрелергә тиеш. Халыкка якынаерга кирәк”, - диде Фәрит Мөхәммәтшин, агымдагы елга бурычларны билгеләп.

Билгеле булганча, 2019 елда Казанда World Skills һөнәри осталык бәйгесе дә узачак. Бу чарада 70кә якын ил катнашуы көтелә. “Татарстан Халыклары Ассамблеясе эшчәнлеге белән танышырга теләүчеләр булыр. Татарстанда 173 төрле милләт вәкиленең дус булуын, кунакчыл икәнен күрсәтергә әзер булырга кирәк”, - диде Татарстан Халыклары Ассамблеясе җитәкчесе.

● 26 февральдә Татарстан Дәүләт Советы Рәисе Фәрит Мөхәммәтшин кабаттан “Бердәм Россия” партиясенең Татарстандагы төбәк бүлеге Секретаре итеп сайланды. Казанда үткәрелгән партиянең төбәк бүлеге конференциясендә бу җәһәттән тиешле карар кабул ителде.
Пар​тия​нең Казан бүлеге башкарма комитеты җи​тәкчесе урынбасары Наталья Павлова: “Фәрит Хәйрул​ла улы Мөхәм​мәтшин кандидатурасы конфе​рен​​циядә теркәлгән делегатлар ара​сын​нан иң күп тавыш җыйды. Фәрит Мөхәммәтшин “Бер​дәм Россия” партиясенең Татарстандагы бү​леге Секретаре итеп сайланды”, – дип хәбәр итте.

Төбәк бүлеге Секретаре вазифасына альтернатив кандидатлар исемлегендә партиянең Лаеш бүлеге секретаре Михаил Афанасьев һәм төбәк бүлегенең төбәк политсоветы президиумы әгъза​сы Геннадий Глушков булган.

Моңа кадәр “Бердәм Россия” партиясе яңа сәяси сезонның баш​лануы һәм Татарстанда башлангыч тавыш бирү процедурасын (праймериз) үткәрү  турында игълан иткән иде. Аның йомгак​лары буенча хакимият партия​сен​нән ТР Дәүләт Советына кандидатлар исемлеге булдырылачак.

Фәрит Мөхәммәтшин партиянең тө​бәк бүлеге җитәкчесе вазифасына кабаттан сайланганнан соң үзенә күрсәтелгән ышаныч өчен делегатларга рәхмәт белдерде. Ул кон​ференциядә тавыш бирү йом​гакла​рының башлыча пар​тия​нең күпьел​лык эш нәтиҗәсен һәм Татарстандагы җиңүләрен чагылдыруын ис​кәртте.

● 28 февральдә Идел буе академиясе бинасында ТР Волейбол федерациясенең хисап конференциясе узды, аны Татарстан Дәүләт Советы Рәисе, Татарстан Республикасы Волейбол федерациясе президенты Фәрит Мөхәммәтшин алып барды. 
Көн тәртибендә балалар һәм яшүсмерләр волейболы, мәктәпләрдә һәм югары уку йортларында волейбол белән шөгыльләнү, судьялык вазгыяте мәсьәләләре торды. Татарстан Волейбол федерациясенең яңа комитеты – Казанда волейболны үстерү комитеты булдыру иң төп темаларның берсе булды.

«Волейбол белән шөгыльләнү буенча Казан - башка районнарга үрнәк, шуңа күрә Евгения Анатольевна [Лодвигова] кандидатурасын Казан мэры Илсур Метшин тәкъдим итте. Яңа вазыйфалар аркасында ул элек биләгән пляж волейболы комитеты рәисе вазыйфасыннан азат ителә», - дип хәбәр итте Фәрит Мөхәммәтшин.

Шулай ук ул Пляж волейболы комитетын Пляж волейболы һәм карда волейбол комитетына үзгәртергә тәкъдим итте: «Минем өчен бу карар авырлык белән бирелде, хәзер волейболның ничек уйнавын күз алдына да китерә алмыйм: түбәтәйләрдә, перчаткаларда, берьюлы ике футболкада. Әмма мин консерватор, ә дөнья алга бара, диләр. Тиздән спортның бу төре Олимпия уеннары булачак, шуңа күрә без артта кала алмыйбыз», - диде Фәрит Мөхәммәтшин.

Фәрит Мөхәммәтшин тәкъдимен кабул иттеләр. Яңартылган комитет рәисе итеп Андрей Лебедев билгеләнде, ул элек карда волейбол буенча Россия җыелма командасы тренеры иде.

Чара ахырында ТР Волейбол федерациясе һәм Казан Башкарма комитетының Физик культура һәм спорт комитеты арасында хезмәттәшлек турында килешү имзаланды. Документка комитет рәисе Светлана Вострикова һәм федерациянең башкарма директоры Мансур Кәримов кул куйды.

